
Eupen – dobry přikład za nas 

W belgiskim měsće Eupen wotmě so wot 8. do 10. februara prěnja regionalna konferenca 
RLM2future (Regionalne mjeńšinowe rěče w přichodźe) pod nawodom Federalistiskeje unije 
europskich narodnych skupin (FUEN). Wobdźěleni běchu zastupjerjo narodnych mjeńšin z 
Belgiskeje, Italskeje, Rakuskeje, Nižozemskeje a z Němskeje. Z Łužicy wobdźělichu so na 
konferency Felicitas Kralowa (Sakski kubłanski institut), Bosćij Handrik (Sakska kubłanska 
agentura), dr. Hauke Bartels (Serbski institut), Marija Elikowska-Winklerowa (Šula za 
dolnoserbsku rěc a kulturu Chóśebuz) kaž tež dr. Madlena Norbergowa a dr. Beata 
Brězanowa (Rěčny centrum WITAJ). 

Wobdźělnicy wěnowachu so w prezentacijach, dźěłarničkach a diskusijnych forumach 
europskej politice wjacerěčnosće, posrědkowanju rěčow, zwěsćenju rěčnych kompetencow, 
dokumentaciji rěčnych kmanosćow w Europskim rěčnym pasu a certifikowanju rěčnych 
kmanosćow na zakładźe Europskeho referencneho ramika za rěče. 

Postupej rěčnych kmanosćow předšulskich a šulskich dźěći so w zasłych lětach 
mjezynarodnje wosebita kedźbnosć wěnuje. Zdźěla horco diskutowane wuslědki PISA-
studijow su jedna z přičinow tutoho zjawa. Wo tym rozprawješe na konferency młoda 
wědomostnica z Dortmunda Eva Briedigkeit. Wona nawjedowaše dźěłarničku k testam 
rěčneho stawa a rozkładźe mjez druhim wědomostne kriterije k posudźowanju kwality tajkich 
testow. Zastupjerjam narodnych mjeńšin běše zajimawe zhonić, kak móža tež sami w 
zhromadnym dźěle z praktikarjemi tajke specifiske a lochko praktikabelne testy wuwiwać.  

W dalšej dźěłarničce rozmyslowachu fachowcy wo tym, kak móhli so wuknjenske biografije 
w Europskim rěčnym pasu dokumentować. Ćeža rezultuje z prašenja za maćernej a dalšimi 
rěčemi w rěčnym pasu. Je za nas Serbow serbska rěč maćerna rěč a němčina cuza rěč, kotruž 
tohorunja na maćernorěčnym niwowje wobknježimy, abo bychmy němčinu jako maćernu rěč 
w tajkim pasu deklarowali? Diskutanća měnjachu, zo měła so přirodna dwurěčnosć do 
rěčneho pasa jako swójska kategorija zapřijeć. Nimo wuknjenskeje biografije na zakładźe 
sebjeposudźowanja měli so w pasu tež rěčne certifikaty a druhe wuswědčenja zapisać.  

Europski referencny ramik za rěče je mjeztym wuznamna předłoha za certifikowanje rěčnych 
kmanosćow. Připóznate agentury pak dotal jenož rěčne kompetency w tak mjenowanych 
wulkich europskich rěčach certifkuja. Tohodla diskutowaše so wo alternatiwnych pućach za 
mjeńšiny. W Braniborskej stej so Ministerstwo za kubłanje, młodźinu a sport a Podstupimska 
uniwersita dojednałoj, zo smě dr. Norbergowa na zakładźe swojeje kwalifikacije pruwowanje 
serbskorěčnych kmanosćow wotewzać a po niwowowych stopjenkach Europskeho 
referencneho ramika certifikować. Podobne naprawy měli so w přichodźe tež za 
hornjoserbšćinu w Sakskej přihotować. Rěčny centrum WITAJ wobhladuje swój přinošk k 
tomu jako wulke wužadanje a zdobom jako šansu, ze swojej dźěławosću wosebje šulerjam a 
dorosćenym při připóznaću swojich rěčnych kompetencow słužić. Wšako definowane 
niwowowe stopjenki rěče dźěłodawarjam wjace wo kmanosćach praja hač censury na 
wuswědčenju. Wulku skedźbnosć zbudźi tohodla hižo daloko wuwita praksa Němskeho 
zhromadźenstwa w Belgiskej, hdźež rěčne kmanosće šulerjow n. př. w francošćinje na 
zakładźe pruwowanskich nadawkow po europskim standardźe přepruwuja. 



Za pedagogow a wědomostnikow z Łužicy bě wuměna z fachowcami druhich narodnych 
mjeńšin zajimawa, přetož dóstachu nowe nastorki za swoje dźěło při posrědkowanju rěčow.  

Organizacija konferency bě perfektna a wšitcy ju jara chwalachu. Dźakujemy so wosebje 
hłownej organizatorce konferency Judith Wałdźic (projektowa managerka syće za 
wjacerěčnosć a rěčnu mnohotosć, čłonka Zwjazkoweho předsydstwa Domowiny), Edgarej 
Hungsej (koordinator Agentury za europske kubłanske programy), Hansej Heinrichej 
Hansenej (prezident FUEN), wšitkim referentam a ministrej za kubłanje Němskorěčneje 
zhromadnosće Oliverej Pasche za poradźeny zazběh regionalnych konferencow RLM2future. 
           

         dr. Beata Brězanowa 

► www.rml2future.eu  

  

 


